
Kadrukritam Indra Stotram

કદ્રુકૃતં ઇન્દ્રસ્તોત્રમ્

નમસ્તે દેવદેવેશ નમસ્તે બલસૂદન ।
નમુચિઘ્ન નમસ્તેઽસ્તુ સહસ્રાક્ષ શચીપતે॥ ૭॥
સર્પાણાં સૂર્યતપ્તાનાં વારિણા ત્વં પ્લવો ભવ ।
ત્વમેવ પરમં ત્રાણમસ્માકમમરોત્તમ॥ ૮॥
ઈશો હ્યસિ પયઃ સ્રષ્ટું ત્વમનલ્પં પુરન્દર ।
ત્વમેવ મેઘસ્ત્વં વાયુસ્ત્વમગ્નિર્વૈદ્યુતોઽમ્બરે॥ ૯॥
ત્વમભ્રઘનવિક્ષેપ્તા ત્વામેવાહુઃ  પુનર્ઘનમ્ ।
ત્વં વજ્રમતુલં ઘોરં ઘોષવાંસ્ત્વં બલાહકઃ॥ ૧૦॥
સ્રષ્ટા ત્વમેવ લોકાનાં સંહર્તા ચાપરાજિતઃ ।
ત્વં જ્યોતિઃ સર્વભૂતાનાં ત્વમાદિત્યો વિભાવસુઃ॥ ૧૧॥
ત્વં મહદ્ભૂતમાશ્ચર્યં ત્વં રાજા ત્વં સુરોત્તમઃ ।
ત્વં વિષ્ણુસ્ત્વં સહસ્રાક્ષસ્ત્વં દેવસ્ત્વં પરાયણમ્॥ ૧૨॥
ત્વં સર્વમમૃતં દેવ ત્વં સોમઃ પરમાર્ચિતઃ   ।
ત્વં મુહૂર્તસ્તિથિશ્ચ ત્વં લવસ્ત્વં વૈ પુનઃ ક્ષણઃ॥ ૧૩॥
શુક્લસ્ત્વં બહુલશ્ચૈવ કલા કાષ્ઠા ત્રુટિસ્તથા ।
સંવત્સરર્તવો માસા રજન્યશ્ચ દિનાનિ ચ॥ ૧૪॥
ત્વમુત્તમા સગિરિવના વસુન્ધરા સભાસ્કરં વિતિમિરમમ્બરં તથા ।
મહોદધિઃ સતિમિતિમિઙ્ગિલસ્તથા  મહોર્મિમાન્બહુમકરો   ઝષાલયઃ॥ ૧૫॥
મહદ્યશસ્ત્વમિતિ સદાભિપૂજ્યસે મનીષિભિર્મુદિતમના મહર્ષિભિઃ   ।
અભિષ્ટુતઃ પિબસિ ચ સોમમધ્વરે વષટ્કૃતાન્યપિ ચ હવીંષિ  ભૂતયે॥ ૧૬॥
ત્વં વિપ્રૈઃ સતતમિહેજ્યસે ફલાર્થં વેદાઙ્ગેષ્વતુલબલૌઘ  ગીયસે ચ ।
ત્વદ્ધેતોર્યજનપરાયણા દ્વિજેન્દ્રા વેદાઙ્ગાન્યભિગમયન્તિ  સર્વવેદૈઃ॥ ૧૭॥

ઇતિ મહાભારતે આદિપર્વણિ ૨૧ અધ્યાયાન્તર્ગતં
કદ્રુકૃતં ઇન્દ્રસ્તોત્રં સમ્પૂર્ણમ્ ।
મહાભારત ।આદિપર્વ । અધ્યાય ૨૧/૭-૧૭॥

